
JSMP husu atu evita diskursu inflamatória no provokativu iha kampaña eleisaun 

prezidensiál ba segunda volta nian 
 
 
Kampaña ba eleisaun prezidensiál segunda volta hahú iha 02 to’o 16 Abril 2022 tanba 
iha eleisaun prezidensiál primeira volta laiha kandidatu ida mak manan ho votu maioria 
absoluta (50+1). Nune’e, kandidatu sira ne’ebé hetan votu barak liu dahuluk no daruak 
hakat ba fali iha eleisaun segunda volta. Kandidatu sira mak Dr. Jose Ramos Horta ho 
númeru sorteu 14 nu’udar kandidatu ho númeru votu barak liu dahuluk ho porsentajen 
votu besik 47% no Dr. Francisco Guterres Lu’Olo ho númeru sorteu 6 nu’udar kandidatu 
ne’ebé mana ho númeru votu barak liu daruak ho porsentajen votu 22%.  
 
Iha kampaña eleitorál no eleisaun primeira volta nian, JSMP halo observasaun tantu 
direta no indireta. Rezultadu observasaun ne’e katak durante kampaña eleitorál ne’e, 
iha diskursu balun ne’ebé konstitui liafuan sira ne’ebé inflamatória ka sunu no 
provokativu ne’ebé bele provoka problema no konfrontu entre apoiante sira no públiku 
iha jerál. Liafuan sira ne’e barak liu relasiona ho problema ka krize sira ne’ebé akontese 
iha tempu pasadu.  
 
“JSMP hanoin katak objetivu prinsipál husi kampaña eleitorál ne’e mak atu kandidatu 
sira konvense eleitór sira liuhusi aprezenta sira-nia programa bainhira eleitu ba 
Preizende Repúblika, la’ós atu halo diskursu sira ne’ebé sunu no provoka apoiante sira 
hodi halo problema no konfrontu fali ho apoiante kandidatu sira seluk. Nune’e, 
rekomenda atu kampaña eleitorál ba eleisaun prezidénsia ba segunda volta no 
kampaña eleitorál sira seluk iha futuru, evita diskursu inflamatória no provokativu, atu 
foka de’it ba programa sira ne’ebé atu halo bainhira eleitu ba Prezidente Repúblika,” 
dehan Diretora Ezekutiva, Ana Paula Marçal. 
 
Alende diskursu sira ne’e, JSMP mós deskobre katak iha kampaña ne’e, iha mós 
envolvimentu labarik sira ne’ebé uza atributu kandidatu no partidu sira-nian. JSMP nota 
katak laiha parte ruma tantu husi inan-aman labarik sira-nian ka kandidatu sira-nian foti 
asaun ruma ho prevene envolvimentu labarik sira-nian iha kampaña sira ne’e. Nune’e, 
JSMP rekomenda atu iha kampaña sira tuir mai iha futuru labele envolve tan labarik 
sira.  

Tuir oráriu eleisaun prezidensiál ba segunda volta sei halo iha 19 Abril 2022. Kandidatu 
Dr. Jose Ramos Horta ho númeru sorteu 1 (ida) no Dr. Francisco Guterres Lu’Olo ho 
númeru sorteu 2 (rua). 

